
৯০
হেমচন্দ্র-গ্রন্থাবলী





চল এই পথে" হেন কালে হেরি

জ্যোতির্ম্ময় ঋষি-বেশ,

তেজঃপুঞ্জ ধীর, অমল-বদন

শ্বেত-শ্মশ্রু, শ্বেত-কেশ

প্রাণী একজন আসি উপনীত

শিরেতে কিরণ-ছটা,

ছায়াশূন্য দেহ দেবের সদৃশ,

অঙ্গেতে সৌরভঘটা;

কহিলা আমারে "কুহকে ভুলিয়া

কোথা, বৎস, কর গতি!

দেখিছ যে অই আশা মায়াবিনী,

বড়ই কুটিলমতি।

করো না প্রত্যয় উহার বচনে

ভুলো না উহার ছলে,

হেন প্রবঞ্চক দেখিতে পাবে না

কদাপি অবনীতলে।

ছিল সত্য আগে অমর-আলয়ে,

সদা সত্যপ্রিয় অতি,

মিথ্যা, প্রবঞ্চনা না জানিত কভু,

সরল সুন্দর গতি।

বলিত যাহারে যখন যেরূপ

ফলিত বচন তথা;

ত্রিলোক ভুবনে আছিল সুখ্যাতি

মিথ্যা না হইত কথা।

ছিল বহু দিন সুখে স্বর্গধামে

ক্রমে দৈববিড়ম্বনা—

দানব দুরন্ত স্বর্গ লৈল হরি

অমরে করি ছলনা।

ইন্দ্রাদি দেবতা দনুজ-দৌরাত্ম্যে

স্বর্গপুরী পরিহরি,

